
MELAKA SHOWCASE 2026 DI HARI KETIGA PENGANJURAN 

KUALA LUMPUR, 28 Ogos 2026 – Program Melaka Showcase 2026 terus mencuri 
perhatian apabila hari ketiga penganjuran hari ini tampil dengan pelbagai 
pengisian menarik, menggabungkan promosi produk usahawan, seni budaya 
dan hiburan, sekali gus menjadikan acara ini sebagai platform strategik untuk 
mengetengahkan keunikan serta potensi usahawan negeri Melaka ke 
peringkat yang lebih luas. 

Bermula seawal jam 7.30 pagi  pengunjung berpeluang mendapatkan 
pelbagai produk keluaran usahawan Melaka selain berinteraksi secara 
langsung dengan para usahawan yang mengambil bahagian. 

Antara pengisian utama yang menjadi tumpuan pada sebelah pagi adalah 
walkabout serta penyampaian sijil penyertaan pemamer oleh Timbalan Ketua 
Pengarah (Keusahawanan)MARA, YBhg. Ir. Dr. Mahzan bin Teh.  

Kehadiran beliau mencerminkan komitmen MARA dalam memperkasa 
usahawan serta membuka lebih banyak ruang kepada produk tempatan untuk 
menembusi pasaran yang lebih luas. 

Pengunjung turut disajikan dengan Battle Asam Pedas Warisan Melaka di 
antara pengurusan tertinggi MARA (lelaki dan Wanita)di pentas luar, yang 
mengetengahkan identiti gastronomi Melaka sebagai salah satu khazanah 
makanan tradisional yang mempunyai nilai komersial dan potensi 
pelancongan yang tinggi. 

Turut menarik perhatian ialah Demonstrasi Seni Gubahan Hamper Chic yang 
memperlihatkan kreativiti serta kemahiran usahawan dalam menghasilkan 
produk bernilai tambah dan berpotensi dikembangkan sebagai produk hadiah 
korporat serta cenderamata. 

 



PETANG PENUH AKTIVITI: PELUNCURAN PRODUK, APLIKASI DAN JARINGAN 
USAHAWAN 

Pengisian sebelah petang pula menyaksikan pelbagai acara berimpak tinggi 
bermula jam 3.00 petang, termasuk walkabout YB Datuk Tuminah binti Kadi @ 
Mohd Hashim, Timbalan EXCO Pembangunan, Usahawan, Koperasi & Hal Ehwal 
Pengguna Negeri Melaka ke Melaka Showcase 2026. 

Kehadiran beliau diserikan Persembahan Tarian Senandung Anak Melaka, yang 
mengangkat seni dan budaya negeri Melaka sebagai sebahagian daripada 
identiti utama program. 

Melaka Showcase 2026 turut menjadi platform kepada perkembangan inovasi 
apabila YB Timbalan Exco turut melancarkan Aplikasi MySafar, milik Syarikat 
Mysafar Sdn Bhd  yang mana aplikasi ini merupakan satu inisiatif yang 
menawarkan pendekatan alternatif kepada masyarakat untuk merancang 
dan melaksanakan ibadah umrah secara lebih fleksibel, mudah serta kos 
efektif. 

MySafar juga akan membantu dalam pengguna meneroka daripada 
pembelian tiket penerbangan, sehinggalah untuk pengurusan aturcara dan 
lain-lain dalam menjadikan ibadah lebih lancar, terutamanya untuk mereka 
yang melakukan Umrah DIY. 

Beliau turut menyempurnakan dua (2) peluncuran produk usahawan Melaka 
iaitu MDS Food Industry dan Hanuris Food Industry Sdn. Bhd. 

Peluncuran ini memperlihatkan usaha berterusan usahawan Melaka untuk 
menghasilkan produk yang lebih kompetitif, inovatif dan bersedia untuk 
dikembangkan ke pasaran yang lebih besar. 

Selain itu, Brew Master Session yang berlangsung di Booth Pemamer turut 
memberi pengalaman berbeza kepada pengunjung dengan 
mengetengahkan aspek kemahiran, kreativiti dan industri minuman yang 
semakin berkembang dalam ekosistem keusahawanan. 

 

WARISAN MELAKA DIHIDUPKAN MELALUI SARONG MELAKA FLASH MOB 

Kemuncak pengisian pada sebelah petang turut diserikan dengan Sarong 
Melaka Flash Mob pada jam 4.30 petang di kawasan pentas utama. 

Aktiviti ini bukan sahaja menjadi tarikan kepada pengunjung, malah 
mengetengahkan elemen warisan dan identiti Melaka dalam suasana yang 
lebih santai, kreatif dan dekat dengan masyarakat. 

Turut berlangsung ialah majlis cabutan bertuah (Tuah Perdana) yang 
disampaikan oleh Yang Berhormat Datuk Tuminah binti Kadi @ Mohd Hashim, 
sebelum acara diteruskan dengan persembahan buskers pada jam 6.30 
petang dan persembahan artis Dinamik pada jam 8.30 malam di pentas luar. 

